REZIME MAGISTARSKOG RADA

Istraživanja obavljena u ovom radu definirala su ulogu i mjesto separacije RMU ''Đurđevik'' u lancu onečišćivača slivnog područja rijeke Spreče. Na bazi dostupnih i obrađenih podataka za 2009. godinu, ukupno opterećenje sliva rijeke Spreče od strane registriranih zagađivača iznosi 2 547 713 ekvivalentnih stanovnika (ES). Gornji dio slivnog područja rijeke Spreče, do uticanja u AB Modrac, opterećen je sa 77 090 ES što predstavlja 3 % od cjelokupnog opterećenja slivnog područja. U preostalih 97 % zagađenja koje se unosi u donjem dijelu sliva Spreče, jedan dio, tačnije 38,91 % ukupnog zagađenja dolazi od rijeke Jale (991 417 ES). Preostalih 58,1 % (1 479 207 ES) odnosi se na ostale zagađivače koji egzistiraju u donjem slivnom području rijeke Spreče.

Unutar navedenih 3 % najveći teret zagađenja gornjeg slivnog područja Spreče otpada na RMU ''Đurđevik'' odnosno pogon separacije i jame. Procentualno izraženo, to opterećenje iznosi 20,43 % zagađenja gornjeg slivnog područja Spreče. Posmatrajući cjelokupni teret zagađenja slivnog područja rijeke Spreče navedeni pogoni za proizvodnju i oplemenjivanje uglja sudjeluju sa malim postotkom, 0,62 %.

Izmjenama u tehnološkom procesu oplemenjivanja rovnog uglja tj. uvođenjem suhog odsijavanja frakcije -25 mm došlo je do rasterećenja postrojenja za prečišćavanje tehnoloških voda u toj mjeri da je preliv onečišćenih tehnoloških voda iz taložnog bazena u recipijent rijeku Gostelju sveden na minimum. Međutim, uvođenjem suhog odsijavanja rovnog uglja frakcije -25 mm nije definitivno riješen problem zagađenja rijeke Gostelje. Glavni izvor zagađenja ostale su jamske vode koje u količini 2500 – 3000 m3 na dan i sa sadržajem suspendovanih materija u količini od 232 mg/l predstavljaju glavnog zagađivača. 

